
የኢትዮጵያ ልማት ባንክ

የኢትዮጵያ ልማት ባንክ በ2015 በጀት ዓመት ላስመዘገበው ከፍተኛ ውጤት 
የሪፎርም ሥራው ክፍተኛ አስተዋጽኦ እንዳለው የባንኩ ፕሬዝዳንት ዶክተር ዮሐንስ 
አያሌው ለጋዜጠኞች በሰጡት መግለጫ አስታወቁ፡፡

ፕሬዝዳንቱ ይህንን ያስታወቁት የኢትዮጵያ ልማት ባንክ የ2015 በጀት ዓመት የባንኩን 
ሥራ አፈጻጸም አስመልክቶ ሐሙስ ሐምሌ 27 ቀን 2015 በባንኩ መሰብሰቢያ 
አዳራሽ በበርካታ ሚዲያዎች በተገኙበት መግለጫ በተሰጠበት ወቅት ነው፡፡ 

ዶክተር ዮሐንስ ሪፎርም ሒደቱ በምን መልክ ቅርጽ መያዝ እንደ ጀመረ ባብራሩበት 
በዚህ መድረክ ‹‹መጀመሪያ የተወሰደው ርምጃ ቦርዱን መቀየር ነው፤ ባለሙያዎች 
በሆኑ ፣ ኃላፊነት በሚሰማቸውና ከግል ሴክተሩም፣ ከምሁራንና  ከመንግሥት አካላት 
የሚኖሩበት የቦርድ አመራር ፈጥሯል፡፡ ይሄንን ይዞ ደግሞ ቦርዱ ማኔጅመንቱን 
የማስተካከል ሥራ ሠርቷል፡፡ ከዚያም የአምስት ዓመት ስትራቴጂክ ዕቅድ በማዘጋጀት 
የኢትዮጵያን የኢኮኖሚ ሪፎርም በሚያሳካ፣ ጤናማ ኢንቨስትመንትን ማምጣት 
በሚስችልና የገበያ ጉድለትን መሙላት የሚያስችል አሠራር ለመዘርጋት የሚያስችል 
የአምስት ዓመት ዕቅድ ተዘጋጅቶ ወደ ሥራ ተገብቷል፡፡›› በማለት ባንኩ በ2015 
ዓ.ም እና ባለፉት 3 ተከታታይ ዓመታት ላስመዘገበው ከፍተኛ ትርፍና የልማት 
ትሩፋቶች መነሻው ሪፎርሙ መሆኑን ጠቅሰዋል፡፡

የኢትዮጵያ ልማት ባንክ የካፒታል መጠኑን ከሶስት ዓመት በፊት ከነበረበት 2.6 
ቢሊዮን ብር ወደ 38 ቢሊዮን ብር ማሳደጉንና በዚህም ባንኩ በዘንድሮ በጀት 
ዓመት 46.4 ቢሊዮን ብር ብድር ማጽደቅ መቻሉን ነው በጋዜጣዊ መግለጫ ወቅት 
ያስታወቁት፡፡ 

ዶ/ር ዮሐንስ በተመሳሳይ በክልሎች ያለውን የፍትሃዊነትና፣ የተደራሽነት ጥያቄዎች 
ለመመለስ እንዲቻል ባንኩ በሁሉም ክልሎች የአቅም ግንባታ ስራዎች እና የግንዛቤ 
ማሳደግ ስራዎችን እየሰራ ከመሆኑም በላይ አገልግሎቱን በቅርበት ለመስጠት 
እንዲቻልም በሁሉም የአገሪቱ አካባቢዎች የዲስትሪክቶችን እና የቅርንጫፎችን 

ቁጥር የማሳደግ ስራ በሪፎርሙ ትኩረት ተሰጥቶት እንደተከናወነ በመግለጫቸው 
አመላክተዋል፡፡ 

የኢትዮጵያ ልማት ባንክ በሀገራችን የልማት ስራዎች ውስጥ የመሪነት ሚናውን 
እየተወጣ መጓዝ የቻለ አንጋፋ ባንክ መሆኑ የተጠቀሰ ሲሆን፣ ባንኩ የሀገሪቱን 
የልማት ፕሮጀክቶችና የኢኮኖሚ እንቅስቃሴዎችን በፋይናንስ በመደገፍ፣ በተለይ 
ለግብርና፣ ለአግሮ ፕሮሰሲንግ እና በአጠቃላይ ለአምራች ኢንዱስትሪው የፋይናንስ 
አቅርቦት ማድረግ ከፍተኛ ሚና እየተጫወተ መሆኑን ተጠቅሷል፡፡ 

የሀገሪቱን ፈጣን ልማት ተከትሎ በመንግስትና በግሉ ዘርፍ የሚካሄዱ የልማት ፕሮጀክቶች 
በከፍተኛ ሁኔታ እያደገ በመምጣቱ የኢትዮጵያ ልማት ባንክም ይህንኑ የሚመጥን 
ምላሽ በመስጠት ላይ እንደሚገኝ የገለጹት የባንኩ ፕሬዚዳንት በተለይ እ.ኤ.አ 
በ2030 ዓለም አቀፍ ደረጃውን የጠበቀ የልማት ባንክ ለመሆን ያስቀመጠውን ርዕይ 
ለማሳካት እንዲያስችለው የተለያዩ የአሰራር ለውጦችንና ማሻሻያዎችን በማድረግጉ 
አበረታች ለውጥ በማምጣት ላይ እንደሚገኝ ተናግረዋል፡፡

የባንኩ የብድር ስርጭትና አሰባሰብን በተመለከተ በበጀት አመቱ ለልዩ ልዩ 
ኢንቨስትመንት ፕሮጀክቶች (በአምራች ኢንዱስትሪው፣ በግብርና፣ በማዕድንና ኃይል 
እንዲሁም በፋይናንስ አገልግሎቶች ለተሰማሩ ፕሮጀክቶች አዋጭነታቸውን በማረጋገጥ 
46.4 ቢሊዮን ብር ብድር ለማቅረብ ያፀደቀ ሲሆን፣ ከ19.3 ቢሊዮን ብር በላይ 
ብድር ማሰራጨቱ ተብራርቷል፡፡ በተጨማሪም በበጀት አመቱ 13.5 ቢሊዮን ብር 
ከብድር በውሉ መሠረት ለመሰብሰብ መቻሉንም ተጠቅሷል፡፡ 

ዶ/ር ዮሐንስ እንዳሉት በበጀት አመቱ መጨረሻ የባንኩን ጠቅላላ ሀብት 160.8 
ቢሊዮን ብር ማድረስ የተቻለ ሲሆን፣ ዓመታዊ ትርፉም ከታክስ በፊት 6.4 ቢሊዮን 
ብር ሆኗል፡፡ ይህ የባንኩ ትርፍ በታሪኩ ከፍተኛው ሆኖ የተመዘገበ መሆኑን የጠቀሱት 
ፕሬዚዳንቱ የባንኩ አጠቃላይ ካፒታል ወደ 38 ቢሊዮን ብር ማድረስ መቻሉንም 
ተናግረዋል፡፡

ባንኩ 
ላስመዘገበው የላቀ 
ውጤት ሪፎርሙ 
አስተዋጽኦ 
እንዳለው ተገለጸ

የኢትዮጵያ ልማት ባንክ ተቋማዊ ለውጡን ለማረጋገጥ ከሚያስችሉት 
የማሻሻያ ስራዎች አንዱ የሆነው የዲቢኢ ቦንድ ሽያጭ በተያዘው በጀት 
ዓመት 14.59 ቢሊዮን ብር ማሰባሰብ መቻሉንና ይህም በአጠቃላይ 
ባንኩ ከዲቢኢ ቦንድ ሽያጭ 25 ቢሊዮን ብር የሚጠጋ መሰብሰብ 
መቻሉ ተጠቁሟል። 

ባንኩ ከጥቂት ዓመታት በፊት ከፍተኛ ኪሳራ ውስጥ ገብቶ እንደነበር 
ያስታወሱት ፕሬዚዳንቱ አጠቃላይ የተበላሸ ብድር ምጣኔው ከ43 በመቶ 
በላይ ደርሶ የነበረ ቢሆንም ይህንን ለማስተካከል ባንኩ የአምስት ዓመት 
እ.ኤ.አ (2018/19-2023/24) ስትራቴጂክ እቅድ በመቅረጽ 
የአሰራር ስርዓቱን በማሻሻል፣ ጥንቃቄ የተሞላበት የብድር ስርዓትን 
በመዘርጋት፣ የባንኩ የአገልግሎት መስጫ የስራ ክፍሎችን በመጨመርና 
ተደራሽነትን በማስፋት ውጤታማ ስራ ማከናወን መቻሉን ነው ለጋዜጠኞች 
ይፋ ያደረጉት፡፡

የኢትዮጵያ ልማት ባንክ የኮርፖሬት ግብርና ፋይናንሲንግ ምክትል 
ፕሬዚዳንት አቶ ጌታቸው ዋቄ በበኩላቸው ከጋዜጠኞች ለተነሱ ጥያቄዎች 

ምላሽ በሰጡበት ወቅት እንዳሉት ባንኩ በሁሉም የሀገሪቱ አካባቢዎች 
የሚያቀርበውን ብድር ፍትሃዊ ለማድረግ በአደረጃጀትና በአሰራር 
ለመመለስ ጥረት እያደረገ መሆኑን ጠቅሰው እንደማሳያም ከወለድ ነጻ 
የፋይናንስ አገልግሎት መስጠት መጀመሩንና መዋቅሩንም በየክልሉ እያሰፋ 
መሆኑን አንስተዋል፡፡ 

ባንኩ አድሎአዊ አሰራርን ለመቆጣጠር የሚያስችል ሰፊ አሰራር ያለው 
መሆኑን የገለጹት አቶ ጌታቸው የብድር አሰጣጡ ቁጥጥርና ክትትል 
ባረጋገጠ ሁኔታ የሚፈጸም መሆኑንና ይህም በአግባቡ ስለመፈጸሙ 
የሚከታተል እና የሚቆጣጠር የሥራ አመራር ቦርድ፣ ብሄራዊ ባንክ እና 
ሌሎች ተቆጣጣሪ ተቋማት እንዳሉ አስገንዝበዋል፡፡ 

የኢትዮጵያ ልማት ባንክ ኮርፖሬት አገልግሎት ተጠባባቂ ምክትል 
ፕሬዚዳንት አቶ ጌታቸው በላይ በበኩላቸው ባንኩ ባካሄደው ሪፎርም 
የዲስትሪክቶችን ቁጥር ከ12 ወደ 24፤ የቅርንጫፎችን ቁጥር ከ78 
ወደ 100 ማሳደጉ በሁሉም የአገሪቱ አካባቢዎች ተደራሽ እንዲሆን 
እንዳስቻለው አብራርተዋል፡፡

በመጀመሪያ ለኢትዮጵያ ታምርት ንቅናቄ አንደኛ ዓመት እንኳን 
አደረሳችሁ እላለሁ፡፡ በዋነኛነት የመጀመሪያውን የሀገር በቀል 
የኢኮኖሚ ሪፎርም ዋና አካል የሆነውን የኢንዱስትሪ ልማት 
ለማካሄድ ንቅናቄ እየተካሄደ ነው፡፡ ባለፈው ዓመት እንዲህ 
ዓይነት ንቅናቄዎች በማድረግ የተሳካ ሥራ ተሠርቷል፡፡  በተለይ 
ከተለያዩ ሴክተሮች ጋር ቅንጅት ለመፍጠር የተደረገው ጥረት 
ከግሉ ባለሀብት ጋር የሚደረገው ግንኙነት ላይ ቀጣይነት ያለው 
ክትትል በማድረግ የተሳካ ውጤት ተገኝቷል፡፡ ማኑፋክቸሪንግ 
ዋነኛ የሀገር ልማት መሪ እንዲሆን እየተሠራ ላለው ሪፎርሙ 
ከፍተኛ አስተዋጽኦ የሚያበረክት ነው፡፡ 

የመጀመሪያው የሀገር በቀል የኢኮኖሚ ሪፎርም ፕሮግራም ዋና 
ዓላማው የማክሮ ኢኮኖሚ መረጋጋትን በዋናነት በማምጣት፣ 
የእድገት ምንጭን በማስፋት፣ የግሉ ሴክተር በኢኮኖሚው ላይ 
ያለውን ድርሻ በማሳደግ፣ የመንግሥትን ሚና በዋናነት የግሉን 
ሴክተር በመደገፍና በማገዝ ላይ የተመሠረተ እንዲሆን፣ 
በተወሰኑ ሴክተሮች ላይ ደግሞ መሠረታዊ ኢንቨስትመንቶችን 
የተቋም ግንባታና ምቹ ከባቢ ሁኔታ ለግል አልሚዎች መፍጠር 
ነው፡፡ 

ባለፉት 15 ወይም ሃያ ዓመታት መንግሥት ሰፋፊ 
ኢንቨስትመንቶችን ሲያካሂድ ቆይቷል፡፡ እነዚህ ኢንቨስትመንቶች ምንም 
እንኳን ጥሩ ሀብት የፈጠሩ ቢሆንም የዋጋ ንረት በማምጣት፣ እንዲሁም 
ውጭ ምንዛሬ ጫና በማምጣትና እዳ ክምችቱን በማሳደግ የማክሮ ኢኮኖሚ 
ኢ-ሚዛናዊነትን ማስፋቱ ይታወቃል፡፡

ስለዚህ የሀገር በቀል ኢኮኖሚ ሪፎርሙ የዕድገታችን ፍጥነትና ዘላቂነት 
እንዲኖረው የግሉን ሴክተር በኢኮኖሚው ያለውን ሚና ማሳደግን ዓላማ 
አድርጎ የተነሣ ነው፡፡ ስለዚህም እድገት ምንጮችን የማስፋት ዋነኛ ተልእኮ 
ነበረው፡፡ ለዚህም የማኑፋክቸሪንግ ኢንዱስተሪ ዘርፉ ትኩረት ተሰጥቶት 
በከፍተኛ ደረጃ መልማት እንዳለበት ታምኖበት አዲስ የፖሊሲ ማእቀፍ 
ተቀርጾ ወደ ሥራ የተገባበት ነው፡፡  ኢትዮጵያ ታምርትም የዚያ አካል ነው፡፡ 

የግሉ ሴክተር ዋነኛ ኢኮኖሚ ምንጭ መሆን አለበት የሚል አቋም መንግሥት 
አለው፡፡ ምንም እንኳን ካለንበት የኢኮኖሚ ደረጃ መንግሥት አሁንም 
ጠንካራ የኢኮኖሚ ሚናዎች የሚታይበት ቢሆንም በዋናነት ግን የግሉን ሴክተር 

የማልማት ሚና ያለው ነው፡፡ ስለዚህ ለግሉ ሴክተር ምቹ የፋይናንስ አቅርቦት 
ምቹ አገልግሎት ሁኔታ ምቹ ከባቢያዊ ሁኔታ የመፍጠርና የግሉን ዘርፍ 
በመደገፍ ረገድ ትልቅ ትኩረት የተሰጠው ነው፡፡ ከዚህ አንጻር የኢትዮጵያ 
ታምርት ንቅናቄ ጥሩ ውጤት አምጥቷል፡፡ ሪፎርሙ ከተጀመረ በኋላ 
በነበረው ባለፈው ጊዜ ምንም እንኳን ሪፎርሙን ማስቀጠል ብንችልም 
የዋጋ ንረትን በመቆጣጠር የውጭ ምንዛሪ አቅርቦት መጠንና አስተዳዳሩን 
በማዘመን በኩል አሁንም ተጨማሪ ሥራ መሠራት አለበት፡፡ የማፋክቸሪንግ 
ሴክተሩ ገና አሁንም መዋቅራዊ ችግሮች አሉበት፡፡ ከዚህ በላይ ገና ብዙ 
መሥራት አለብን፡፡ ከሀገራችን አቅምና ፍላጎት አንጻር ሲታይ አሁንም ብዙ 
ይቀረናል፡፡ በተለይ ዕሴት ጨምሮ በማምረት ረገድ አሁንም ገና ብዙ ሥራ 
መሠራት አለበት፡፡ ስለዚህ ንቅናቄው ለአንድ ዓማት የሚቆም ሳይሆን እስከ 
አምስት ዐመትም መዝለቅ አለበት ማለት ነው፡፡ 

አሁን ደግሞ ሁለተኛው ሀገር በቀል ኢኮኖሚ ሪፎርም ዲዛይን በመንግሥት 

በሪፎርሙ ሥራችን 70 በመቶ የሚሆነው የብድር አቅርቦት ለግሉ ሴክተር የተሰጠ ነው

 አቶ አህመድ ሺዴ (የገንዘብ ሚኒስቴር ሚንስትር)

ወደ ገፅ 4 ዞሯል

የኢትዮጵያ ልማት ባንክ የፖሊሲ ባንክ ነው። ዋነኛ ሥራው የገበያ 
ክፍተቶችን ለይቶ መንግሥት ቅድሚያ በሚሰጣቸው ዘርፎች 
በፋይናንሲንግ አገልግሎት መፍትሔ መስጠት ነው። ባንኩ ከሌሎች 
ባንኮች የሚለየው አንዱ ይሄ ነው። መንግሥት ባለፉት ዓመታት ሰፊ 
ሪፎርሞች እያካሄደ ነው። ከዚያ ውስጥ አንዱ የኢትዮጵያ ልማት 
ባንክን የሚመለከት ነው። በዚህ ሪፎርምም ባንኩ ብዙ ለውጦች 
አምጥቷል። አሁን ጠንካራ ከሚባሉ ባንኮች አንዱ ለመሆን በቅቷል። 
በካፒታል አቅሙ ከኢትዮጵያ ንግድ ባንክ ቀጥሎ ሁለተኛ ነው። 
ካፒታሉ ሲጀመር ማለትም ከሦስት ዓመት በፊት 2 ቢሊዮን የነበረው 
አሁን 38 ቢሊዮን ደርሷል። የባንኩ ስራ ሰፊ ነው። አንድኛው 
በኢንዱስትሪ ዘርፍ ያሉ ክፍተቶችን መሙላት ነው።

ሁለተኛው ደግሞ የግብርና ትራንስፎርሜሽኑን ማፋጠን ነው። 
በጤና ሴክተሩ ግን ውስን ሚና ነበረው። ቱሪዝም ሴክተሩም ቢሆን 
በሊዝፋይናንስ አገልግሎቱ ብቻ የተወሰነ ነበር። በሪፎርሙ ግን 
የመንግሥትን አቅጣጫ ተከትሎ በጤና ዘርፍ ሰፊ ሥራ እየሠራ ነው። 
በጤናው ሴክተር በዚህ ሀገር ያለው ክፍተት ምን ላይ ነው የሚለው 
ሲታይ የቴሪሸሪና ከዚያ በላይ ያሉ አገልግሎቶች ያለመኖር ጉዳይ ነው። 
እንደሚታወቀው በርካታ ዜጎቻችን ወደ ታይላንድ ቱርክ ጀርመን 
ወዘተ እየሄዱ እየታከሙ ነው። ይሄ ሀገራችንን ከፍተኛ የውጭ ምንዛሪ 
እያስወጣት ነው። ሁለተኛ አስቸጋሪ ሁኔታዎች ይኖሩታል፤ ሦስተኛ 
ቤተሰብ ይዘው የሚጓዙ ደግሞ ብዙ ወጪ ይሸከማሉ። እዚህ ሀገር 
ውስጥ ቢሆኑ ያ፤ የከፈሉትን ግማሹን እንኳን አያስከፍላቸውም። 
ምክንያቱም ወጪው ብዙ ስለሆነ፤ አንደኛ ቤተሰብ ያለው እዚሁ 
ነው። ለሆቴል ለአልጋ የሚያስፈልጋቸው ነገር የለም።  የአውሮፕላን 
ትራንስፖርት ወጪውም ከፍተኛ ነው። እዚህ ሀገር ውስጥ ብንሠራ ግን 
በርካታ በሀገር ውስጥና ከሀገር ውጪ ዲያስፖራ የጤና ባለሙያዎች 

አሉን እነሱ መሥራት የሚችሉበትን ዕድል እናመቻቻለን። 
የገበያ ክፍተት መሙላት ማለት ይሄ ነው። ሁለተኛው 
የተጠናከሩ የምርመራ(ዲያግኖስቲክስ) ማዕከላት የሉንም።  
እነዚህን የምርመራ ማእከላት በሀገር ውስጥ  ቢሠሩ ወደ 
ውጪ የሚወጣውን የምርመራ አገልግሎት በሀገር ውስጥ 
ማስቀረት ይቻላል። ስለዚህ በባንካችን ሪፎርም በዘርፉ 
የገበያ ክፍተት አለባቸው ያልናቸው እነዚህን ሁለቱን ሲሆን፣ 
ሦስተኛ ግን ከዩንቨርሲቲ የሚመረቁ ባለሙያዎች አስቀድሞ 
ከጥቁር አንበሳ እና ጎንደር የነበሩት ውስን ነበሩ። አሁን ግን 
የጤና ባለሙያዎችን የሚያስመርቁ ተቋማት በርካታ ስለሆኑ 
ብዙ ምሩቃን እየወጡ ነው። ይሄ በጎ ነው፤ ይሁን እንጂ 
የት ነው የሚገቡት የሚለውን ደግሞ ማሰብ ያስፈልጋል።  
ስለዚህ ባንካችን ሌላው የገበያ ክፍትት ብሎ የለየው አንዱ 
ይሀንንም ነው። ይህንን ለማሳካት ባንኩ በመላው ሀገሪቱ 
መካከለኛ ክሊኒኮች እንዲስፋፉ እነዚህ ወጣት ምሩቃን 
ባለሙያዎች ተደራጅተው ከዋና ዋና ከተማዎች ውጪ 
ባሉት ትናንሽ ከተሞች ላይ እንዲከፍቱ ማገዝ ነው። ይህንን 
አግዞ ወጣቶች ወደዚህ እንዲገቡና ከሆስፒታሎች ጋር 
ትስስር እንዲኖራቸውና ፕሮፌሰሮቹ ወደ እንሱ፣ እነሱ ወደ 
ሆስፒታሎቹ እየሄዱ በማገልገል አቅም እንዲገነባ በሚያደርግ 
መልክ እንዲሠራ ነው። እንዲሁም የገጠሩ ኅብረተሰብ 
በቅርበት አገልግሎት እንዲያገኝ ማድረግ ነው።

ሌላው ትራዲሽናል በሆነ መንገድ ስንሠራው የነበረው አሁን 
ግን በስፋት በጥናት የገባንበት የፋርማሲቲካል ኢንደስትሪ 

ነው። እስከ አሁን ባንኩ ያቋቋማቸው አሉ። አሁን ግን በስፋት 
በኢንዱስትሪ ፓርኮች ጭምር በስፋት እንዲቋቋሙ ማገዝ ነው።  
ሌላው ደግሞ በሊዝ ፋይናንሲንግ አገልግሎት የምንሰጣቸው የህክምና 
መሣሪያዎች አቅርቦት ነው። በተጨማሪም የህክምና መሳሪያዎችን 
ማምረትንም ያበረታታል። ስለዚህ በዚህ ረገድ ባንኩ ሰፊ ሥራ 
እየሠራ ነው። ቴሪሻሪ ሆስፒታሎችን በማቋቋም በኩል ብዙ ያመለከቱ 
ደንበኞች አሉ። በተለይ መሬት በክልሎች በኩል ከቀረበላቸው የቴሪሻሪ 
ሆስፒታልን ስታንዳርድ አሟልተው ከቀረቡ አገልግሎታችንን ያገኛሉ። 
ያመለከቱ ሁሉ ግን ያገኛሉ ማለት አይደለም።

የኢትዮጵያ ልማት ባንክ ለአንድ ድርጅት እስከ 8 እና 9 ቢሊዮን  
ብር የማበደር አቅም ላይ ደርሷል። ስለዚህ እነዚህን ፋይናንስ 
ለማድረግ ባንኩ አይቸገርም። ከዚህ በፊት ውስንነት ስለነበረው 
እዚያ ወሰን ላይ ከደረሰ ፋይናንስ ማድረግ እንቸገር ነበር። አሁን ግን 
ካፒታላችን በማደጉ ይህንን አቅም ፈጥረናል። 

ለዚህ ያሉን ማበረታቻዎች ምንድናቸው ነው? አንደኛ ባንኩ ማስያዣ 
አይጠይቅም። ማስያዣው የሚሆነው ፕሮጀክቱ ራሱ ነው። ነገር ግን 
25 በመቶ መዋጮ ማምጣት ይኖርበታል። 75 በመቶውን ባንኩ 
ፋይናንስ ያቀርባል። ሁለተኛው ማበረታቻ ወለድ ነው። ንግድ ባንኮች 
አሁን የሚያበድሩት በትልቅ ወልድ ነው፤ የኢትዮጵያ ልማት ባንክ 
ግን እስከ 20 ዓመታት የሚያበድር ሆኖ 11 ነጥብ አምስት በመቶ 
ወለድ ነው የሚያስከፍለው። ይሄ ዝቅተኛ የሚባል ወለድ ነው። ዋናው 
የግል ሴክተሩ አትራፊ ሆኖ ገበያ ክፍተት በሚሞሉ ሥራዎች እንዲገባ 
ለማድረግ ነው። ተጨማሪ ኢንቨስትመንት እንዲስብም ስለሚፈለግ 
ነው። ሦስተኛው ሰፊና ተከታታይ ፎሎው አፕ ያደርጋል። ክፍተቶች 
በሚታዩበት ቦታ ላይ ቴክኒካዊ ድጋፍ ይሰጣል። ምክርና ሥልጠና 
ይሰጣል።

የጤና ባለሙያዎች በጋራ የሚሠሩበትን ዕድል እናመቻቻለን

አቅጣጫ ተሰጥቶበት በቅርቡ ይፋ የሚሆን ነው፡፡ ሁለተኛው ሪፎርም ዋና 
ዓላማ አሁንም ዕድገትን ማስቀጠል ነው፡፡ የእድገት ምንጮችን ማስፋት 
ነው፡፡ የግሉን ዘርፍ ተሳትፎ በከፍተኛ ሁኔታ ማሳደግ ነው፡፡ ዋናው የማክሮ 
ኢኮኖሚ ከባቢ ሁኔታው ለግሉ ዘርፍ ምቹና ክፍት እንዲሆን ማድረግ ነው። 
የተረጋጋ ኢኮኖሚ እንዲኖር ዋጋ ንረትን መቆጣጠር ነው፡፡ ሁለተኛው ደግሞ 
የውጭ ምንዛሪ አቅርቦትን በማሻሻል ውጭ ምንዛሪ አስተዳደር ሥርዓታችንን 
ደረጃ በደረጃ ማዘመን ያስፈልጋል፡፡ ይህም ተገማች የውጭ ምንዛሬ ተመን 
እንዲኖር በማድረግ ውጭ ምንዛሪ አቅርቦትም ደረጃ በደረጃ እንዲሻሻል 
ማድረግ ነው፡፡ ባለፈው የሪፎርሙ ሂደት ውስጥ ለግሉ ዘርፍ የሚቀርበው 
የብድር መጠን በከፍተኛ ሁኔታ ተሻሽሏል፡፡ በሪፎርሙ ሥራችን 70 
በመቶ የሚሆነው የብድር አቅርቦት በጠቅላላ ባንኮቻችን ተደምሮ ለግሉ 

ሴክተር የቀረበ ነው፡፡ ከ5 ዓመት በፊት 70 በመቶ የመንግሥት 30 
በመቶ ያህሉ ለግል ነበር፡፡ ከውጭ ምንዛሬ አቅርቦት አንጻር ግን ገና ነው፡
፡ አሁንም ብዙ ኢንዱስትሪያሊስቶች በውጭ ምንዛሬ ምክንያት ከውጭ 
ግብዓት ማቅረብ ተስኗቸው የማፋክቸሪንግ አቅምቸው ዝቅተኛ እንዲሆን 
አድርጓል፡፡ ስለዚህ ሁለተኛው ሀገር በቀል የኢኮኖሚ ሪፎርም ይህንን 
በማሻሻል በኩል ጠንካራ ግብ የተቀመጠበት ነው፡፡ 

ስለዚህ የኢትዮጵያ ታምርት ንቅናቄ በሚሠራው ሥራ እና ሁሉም 
የመንግሥት ተቋሞች በሚሳተፉበት ቢያንስ በዚህ አንድ ዓመት ይሄን 
ያህል ውጤት ከመጣ በቀጣይ ደግሞ አብረን ከሠራን በተከታታይ ለውጥ 
ይመጣል፡፡ 

ባንኩ በሩብ ዓመቱ 150 ትራክተሮችን ለደንበኞች አስረከበ፡፡

የኢትዮጵያ ልማት ባንክ በ2015 በጀት ዓመት 
አራተኛ ሩብ ዓመት ውስጥ 150 ለግብርና ሥራ 
የሚያገለግሉ  ትራክተሮችን  ለደንበኞች አስረከበ፡
፡ ባንኩ በሚሰጠው የሊዝ ፋይናንስ አገልግሎት 
ቅድሚያ እንዲሰጣቸው በተመረጡ ዘርፎች ዋነኛ 
ለሆነው የግብርናው ዘርፍ መሻሻል አስተዋጽኦ 
የሚያደርጉ ማሽነሪዎችን ለደንበኞቹ በስፋት 
እያቀረበ ሲሆን፣ በአራተኛው ሩብ ዓመት ለተሰጡ 
150 ትራክተሮች  401,597,197.81 
(አራት መቶ አንድ ሚሊዮን አምስት መቶ ዘጠና 
ሰባት ሺሕ አንድ መቶ ዘጠና ሰባት ብር ወጪ 
አድርጓል፡፡ እነዚህ ትራክተሮች የተሰጡት በግብርና 
ሜካናይዜሽን ላይ በስፋት ተሰማርተው ለሚገኙ 
68 ደንበኞች ነው፡፡ የትራክተሮቹ በስፋት መቅረብ 
ግብርናውን ለማዘመን መንግሥት በቁርጠኝነት 
የያዘውን ፖሊሲ የሚደግፍ ነው፡፡

በሪፎርም ሥራችን ... ከገፅ 2 የዞረ

የኢትዮጵያ ልማት ባንክ በቱሪዝም ዘርፍ ለተሠማሩ 
ደንበኞቹ ያቀረባቸውን 87 ዘመናዊ መኪኖች ቅዳሜ ሐምሌ 
29 ቀን 2015 ዓ.ም ቃሊቲ በሚገኘው በሞይንኮ ግቢ 
ውስጥ በይፋ አስረክቧል፡፡ 

ባንኩ ከዓለም ባንክ ፈንድ በተገኘ የገንዘብ ምንጭ 
ከጉምሩክ፣ቀረጥና ታክስ ነጻ በሆነ መንገድ ገዝቶና ወደ 
ሀገር ውስጥ ያስገባቸው እነዚህ 87 የሚሆኑ መኪናዎች 
የቱሪዝም አገልግሎት የሚጠይቀውን መስፈርት ያሟሉ 
እጅግ ምቹና ዘመናዊ መኪኖች ናቸው፡፡ በርክክብ ምርሐ 
ግብሩ ተገንተው መኪኖቹን ለደንበኞች ያስረከቡት የባንኩ 
ፕሬዝዳንት ዶክተር ዮሐንስ ኤሌው ‹‹ መኪኖቹ በቱር 
ኦፕሬተር ዘርፍ የሚታየውን የቱሪስት መጓጓዣ እጥረት 
በመቅረፍ በዘርፉ መነቃቃት ውስጥ ጉልህ አስተዋጽኦ 
እንደሚያደርጉ ይታመናል›› ብለዋል፡፡ 

ባንኩ ለደንበኞች ካስረከባቸው ተሸከርካሪዎች 67 
የሚሆኑት ሀርድ ቶፕ፣17ቱ ቪ-6 ፉል ኦፕሽን፣ አንድ 
መኪና ስታንዳርድ ኦፕሽን| እንዲሁም 2ቱ መኪኖች ደግሞ 
ፕራዶ የሚባሉት ናቸው:: ባንኩ እነዚህን ተሸከርካሪዎች  
ለመግዛት የማጓጓዣና ሌሎች በርካታ ተጓዳኝ ወጪዎችን 
ሳይጨምር 4.1 ሚሊዮን አካባቢ የአሜሪካን ዶላር ወጪ  
ማድረጉም ተመልክቷል። ቀሪዎቹ 28 ተሽከርካሪዎች 
በቅርቡ ወደ ሀገር ውሽጥ እንደሚገቡና  ለደንበኞች 
እንደሚተላለፉ ታውቋል።

ባንኩ ለቱሪዝም አገልግሎት የሚውሉ ዘመናዊ መኪኖች ለደንበኞችን አስረከበ

የኢትጵያ ልማት ባንክ በጤና ዘርፍ ያለው የፋይናንሲንግ 
አገልግሎቱን እያሰፋ መሆኑን የባንኩ ፕሬዝዳንት ዶ/ር 
ዮሐንስ አያሌው አስታወቁ፡፡  

የጤና ሚኒስቴር በሳይንስ ሙዚየም ባዘጋጀው ሀገር አቀፍ 
የጤና ኤግዚቢሽን ላይ ተገኝተው የኢትዮጵያ ልማት ባንክ 
በጤናው ዘርፍ እየሰጠ በሚገኘው አገልግሎት ዙሪያ የፓናል 
ውይይት ላይ ተሳታፊ የነበሩት ዶር ዮሐንስ ባንኩ የመንግስትን 
የፖሊሲ አቅጣጫ ተከትሎ ለጤናው ዘርፍ ሰፊ ትኩረት 
በመስጠት ስራዎችን እያከናወነ እንደሚገኝ ገልጸዋል፡፡

ባንኩ በጤናው ዘርፍ ባሉ የትምህርት መስኮች  ተመርቀው 
ስራ ላጡ ወጣቶች ተደራጅተው መካከለኛ ክሊኒኮችን 
እንዲከፍቱ የሚያስችል ስርዓት መዘርጋቱም ተጠቅሷል፡፡ 

የኢትዮጵያ ልማት ባንክ ያከናወነውን ሪፎርም ተከትሎ ለጤናው 
ዘርፍ ትኩረት ሰጥቶ መሥራት መጀመሩን የጠቆሙት ዶ/ር 
ዮሐንስ በተለይ የገበያ ክፍተት ያለባቸውን የቴሪሸሪ ሆስፒታሎች 
እና የዲያግኖስቲክ ማዕከላትን ፋይናንስ ለማድረግ ፖሊሲ ቀርጾ 
ወደ ሥራ መግባቱም ታውቋል፡፡

በተለይ ከዩኒቨርስቲ ተመርቀው የሚወጡ የጤና ባለሙያዎች 
ለራሳቸው ሥራ እንዲፈጥሩ በሀገሪቱ በሚገኙ ሁሉም አካባቢዎች 
መካከለኛ ክሊኒኮችን ተደራጅተው በመክፈት ለገጠሩ ማኅበረሰብ 
አገልግሎት እንዲሰጡ ባንኩ ማቀዱን የገለጹት ዶክተር ዮሐንስ 
ለሆስፒታሎች ግብዓት የሚሆኑ የሕክምና ቁሳቁሶችን ለሚያመርቱ 
ደንበኞች በሊዝ ፋይናንስ አገልግሎት ብድር እንደሚሰጥም 
አብራርተዋል፡፡

የኢትዮጵያ ልማት ባንክ በጤና ዘርፍ ያለውን የፋይናንሲንግ አገልግሎት እያሰፋ ነው።

የኢትዮጵያ ልማት ባንክ ባለፈው ሰኔ ወር 2015 ዓ.ም 27 
ሚሊዮን ብር ድጋፍ ለበጎ አድራጎት ድርጅቶች ሰጠ፡፡ 

ድጋፍ የተደረገላቸው የበጎ አድራጎት ድርጅቶች መቄዶንያ 
የበጎ አድራጎት ማህበር፣ ሰሊሆም የአእምሮ ሕሙማን መርጃ 
ማህበር እና ዲቦራ ፋውንዴሽን ናቸው፡፡ 

ድጋፉን ለመስጠት በየድርጅቶቹ ማእከላት የተገኙት 
የኢትዮጵያ ልማት ባንክ ፕሬዝዳንትና ሌሎች የማኔጅመንት 
አባላት በማእካላቱ የሚገኙ ተጧሪ፣ ታካሚና፣ እንክብካቤ 
ፈላጊ ወገኖችን ጎብኝተዋል፡፡ 

ባንኩ ለመቄዶን የበጎ አድርጎት ማህበር የአሥራ አምስት 
ሚሊዮን ብር ድጋፍና ለ7,500 አረጋውያንም የምሳ 
ፕሮግራም፣ ለሰሊሆም የአእምሮ ሕሙማን መርጃ አምስት 
ሚሊዮን ብርና የመኪና፣ ለዲቦራ ፋውንዴሽን የሰባት ሚሊዮን 
ብርድ ድጋፍ አድርጓል፡፡    

በመቄዶኒያ የበጎ አድራጎት ማኅበር መሰብሰቢያ አዳራሽ 
በተደረገው የምሳ ፕሮግራም ተገኝተው ንግግር ያደረጉት 
የባንኩ ፕሬዝዳንት ዶ/ር ዮሐንስ አያሌው ዛሬ እንደ አንድ 
የመቄዶኒያ ቤተሰብ ማኅበሩ የደረሰበትን ደረጃ ለማየት እና 
ድጋፍ ለማድረግ እንደተገኙ አንሥተዋል፡፡ ዶ/ር ዮሐንስ 
የኢትዮጵያ ልማት ባንክ በጎ አድርጋት ድርጅቶች እያደረጉ 
ያለውን በጎ ተግባር ወደፊትም ማገዙን እንደሚቀጥል በመግለጽ 

ለእነዚህ የበጎ አድራጎት ማህበራት ድጋፍ በማድረግ ዜጎች 
ማህበራዊ ኃላፊነታቸውን እንዲወጡ እድል መክፈታቸው 
የሚመሰገን መሆኑን ተናግረዋል፡፡ 

ለመቄዶኒያ የበጎ አድራጎት ማህበር የተሰጠውን ድጋፍ 
የማህበሩ መሥራች የክቡር ዶ/ር ቢኒያም በለጠ ተወካይ 
አቶ ማሞ ታደሠ ናቸው፡፡ ለሲሎሆም የአእምሮ ሕሙማን 
መርጃ የተሰጠውን ድጋፍ የማህበሩ መሥራች አቶ ሚኪያስ 
ለገሰ የተረከቡ ሲሆን፣ ለዲቦራ ፋውንዴሽን የተሰጠውን 
ድጋፍ ደግሞ የፋውንዴሽኑ ሊቀ መንበር አቶ አባዱላ ገመዳ 
ተረክበዋል፡፡ 

የኢትዮጵያ ልማት ባንክ በ2014 በጀት ዓመትም በተመሳሳይ 
ለመቄዶንያ የአሥራ አምስት ሚሊዮን ብር መኪናና የቢሮ 
ሥራ መሣሪያዎች እንዲሁም ለዲቦራ ፋውንዴሽን አምስት 
ሚሊዮን ብር ድጋፍ ማድረጉ ይታወሳል፡፡ 

የኢትዮጵያ ልማት ባንክ ለበጎ የኢትዮጵያ ልማት ባንክ ለበጎ 

አድራጎት ድርጅቶች ድጋፍ አደረገ፡፡አድራጎት ድርጅቶች ድጋፍ አደረገ፡፡

የችግኝ ተከላ መርሐ ግብር ተካሄደ

የኢትዮጵያ ልማት ባንክ ማኔጅመንትና 

ሠራተኞች ከመንግሥት የልማት ድርጅቶች ይዞታና አስተዳደር 
ተጠሪ ተቋማቱ ጋር በመተባበር ሐምሌ 20 ቀን 2015 ዓ.ም 
በሞጆ ሐዋሳ ፍጥነት መንገድ መውጫ የችግኝ ተከላ መርሐ ግብር 
አካሂዷል፡፡

በመርሐ ግብሩ ላይ የተጠሪ ተቋማቱን በመወክል ንግግር ያደረጉት 
የኢትዮጵያ ልማት ባንክ ፕሬዝዳንት ዶክተር ዮሐንስ አያሌው ‹‹ 
የኢትዮጵያ ልማት ባንክ ለግብርናው ዘርፍ ለሰጠው ልዩ ትኩረት 
የደን ልማት ወሳኝ በመሆኑ በየዓመቱ በሚዘጋጁ የተከላ ቦታዎች 
የችግኝ ተከላ ያካሂዳል፡፡ በዚህም በጉለሌ እጸዋት ማዕከል በራሱ 

የወሰደውን መሬት በደንና ለእይታ ማራኪ በሆኑ እጸዋት በመሸፈን 
ውጤታማ ሥራ ሠርቷል፡፡›› በማለት የባንኩን ተሞክሩ ጠቅሰዋል፡፡ 

በተያያዘም የኢትዮጵያ ልማት ባንክ ማኔጅመንትና ሠራተኞች 
ሐምሌ 22 ቀን 2015 ዓ.ም የኢትዮጵያ የቅርስ ባላደራ 
ማኅበር በሚያስተዳድረው የእንጦጦ የተፈጥሮ ፓርክ ውስጥ ችግኝ 
ተክለዋል፡፡ 

በመርሃ ግብሩ ላይ የተገኙት የኢትዮጵያ ልማት ባንክ የኮርፖሬት 
ግብርና ፋይናንሲንግ ም/ፕሬዝዳንት አቶ ጌታቸው ዋቄ 
‹‹ተፈጥሮ የሰው ልጆችን ከእጽዋት ጋር ያቆራኘችው የአንዳችን 
መኖር በሌላችን ላይ የተመሠረተ ስለሆነ ነው፤ የእንጦጦ እፀዋት 
የአዲስ አበባ ሳንባዎች መሆናቸውን ጥናቶች ያመላክታሉ፡፡ ስለዚህ 
በእንጦጦ የምናደርገው የችግኝ ተከላ በከተማችን ያልተበረዘ 
ንጹህ አየር መተንፈስ የሚያስችል ነው፡፡ ተጠናክሮ መቀጠል 
አለበት፡፡ ›› ብለዋል፡፡ 

የኢትዮጵያ ቅርስ ባለአደራ ማኅበር ዋና ስራ አስኪያጅ አቶ መቆያ 
ማሞ በበኩላቸው ማኅበሩ እየጠፉ ያሉ አገር በቀል ችግኞች 
በስፋት እንዲተከሉ እየሠራ መሆኑን የገለጹ ሲሆን፣ የኢትዮጵያ 
ልማት ባንክም በዚህ ሂደት ውስጥ እየተወጣ ያለው አገራዊ 
ኃላፊነት የሚያስመሰግንና ተጠናክሮ መቀጠል የሚገባው መሆኑን 
ተናግረዋል።

ደብረ ማርቆስ ዩኒቨርሲቲ በ2015 
ዓ.ም በ12 ወራት ውስጥ የሚተገበር 
“የተጨመቀ ቆጮን በፀሐይ በማድረቅ 
ምግብ የማዘጋጀት ዘዴ” ፕሮጀክት 
ቀርጾ የማኅረሰቡን ግንዛቤ በማደሳግ  
በሀገራችን በተለይም በሰሜኑ ክፍል 
የምግብ ዋስትናን ለማረጋገጥ 
እንዲሁም የሥራ እድል ፈጠራ ላይ 
የራሱ ሚና እንዲኖረው ለማድረግ 
የኢትዮጵያ ልማት ባንክ የፕሮጀክቱን 
ትግበራ በገንዘብ እንዲደግፍ 
በቀረበለት ጥያቄ መሠረት ባንኩ 
2,000,000 (ሁለት ሚሊዮን 
ብር) መፍቀዱ ይታወቃል፡፡ 

በፕሮጀክት አተገባባር ዕቅዱ 
መሠረት በአራት ዙሮች ለመተግር 
እንቅስቃሴ ተደርጓል፡፡ በመጀመሪያው 
የፕሮጀክት ዙር የእንሰት ፍሬ ስብሰባ 
(ለቀማ)፣ ለእንሰት ናሙናዎች 
የሥነ ምግብ ምርመራ እና የእንሰት 
ዝርያዎች መሰብሰቢያና መጠበቂያ 
(ሦስት) ጊዜያዊ ጅን ባንክ የማቋቋም 
ሥራዎች ተሠርተዋል፡፡

በሁለተኛ ዙር ዱርቤቴ፣ ደንበጫ፣ 
ማቻከልና፣ መርጦ ለማርያም በተባሉ 
አራት ወረዳዎች ውስጥ በተመረጡ 
16 ቀበሌዎችና ትምህርት ቤቶች 
ላይ የእንሰት ምግቦችን በማቅመስ 

እንሰትን በአማራ ክልል በምግብነት የማላመድ 
ፕሮጀክት ውጤት እየተገኘበት ነው።

የህብረተሰቡን ግንዛቤ ማሳደግ፣ ትምህርት 
መስጠት፣ የምርምር ወረቀት መጻፍ፣ 
ለአርሶ አደሮች የተግባር ሥልጠና 
ማሰጠት እና ሌሎችም በፕሮጀክቱ የተያዙ 
ተግባራት ተፈጽመዋል፡፡

በሦስተኛው ዙር በተመሳሳይ ኮሶ 
በር፣ ፈርስቤት፣ ቢቡኝና ረቡ ገብያ 
በተባሉ አራት ወረዳዎች በተመረጡ 16 
ቀበሌዎችና ትምህርት ቤቶች ተግባራቱ 
በመከናወን ላይ ይገኛሉ፡፡ በአራተኛ 
ዙር ደግሞ በሌሎች አራት ወረዳዎችና 
ቀበሌዎች ለመተግበር በዝግጅት ላይ 
ይገኛል። 

ፕሮጀክቱ እንዲተገበርባቸው 
በተመረጡ ቀበሌዎችና ወረዳዎች 
በዋናነት የእንሰት ፍሬ ስብሰባ 
(ለቀማ)፣ ለእንሰት ናሙናዎች የሥነ 
ምግብ ምርመራ፣ የእንሰት ዝርያዎች 
መሰብሰቢያና መጠበቂያ (ሦስት) 
ጊዜያዊ ጅን ባንክ ማቋቋም፣ ወርክሾፖች 
በማካሄድ የተለያዩ ምግቦችን የአካባቢው 
ሕዝብ እንዲቀምሰው ማድረግ፣ የእንሰት 
ዝርያዎቹን መለየት፣ ጥራታቸውን 
የሚያሳይ  የምርምር ወረቀት መጻፍ፣ 

የእንሰት ፍሬዎች መሰብሰብ፣ ፍሬዎችን 
መዝራት፣ ችግኞች ማግኘት፣ የእንሰት 
ችግኞችን እንዲተክሉ ማድረግ፣ ቀበሌ 
ተኮር ወርክሾፖች ማካሄድ ወዘተ ዋና ዋና 
ተግባራት ተፈጽመዋል፡፡  

በባንኩ በኩል በሚደረገው ክትትል ላይ 
ተመሥርቶ ባንኩ ፕሮጀክቱን ለመደገፍ 
በገባው ቃልና በተያዘው እቅድ መሠረት 
ለፕሮጅክቱ ትግበራ የሚያስፈልገውን 
ገንዘብ በፋይናንስ አሠራር መሠረት 
እየለቀቀ ቆይቷል፡፡

ብዙዎች የግል ሥራቸውን ለመጀመር እንቅፋት የሆነባቸው የቦታ እጦት 
እንደሆነ ሲናገሩ ይደመጣል፡፡ የመንቀሳቀሻ ገንዘብ አይቸግረኝም፤ ሆኖም 
የመሥሪያ ቦታ የለኝም የሚሉ ግለሰቦችን በተለያየ አጋጣሚ እንሰማለን፡፡ 
ወደምስራቅ ያገኘናቸው የቢዝነስ ሰው ‹‹የለም ለሥራ መሠረቱ ፍላጎትና 
እና ቁርጠኝነት ነው እሱ ካለ መላ አለ›› ይላሉ፤ የኢትዮጵያ ልማት ባንክ 
ድሬዳዋ ዲስትሪክት ሐረር ቅርንጫፍ ደንበኛ አቶ ሳሊ መሐመድ፡፡ 

ከኢትዮጵያ ልማት ባንክ በሊዝ ፋይናንስ የጥልፍ እና የስፌት ማሽኖችን 
ተረክበው እየሠሩ ነው፡፡ 35 ካሬ በሆነች ቦታቸው 24 ሰዓት በፈረቃ 
ይሠራሉ ለነገ ስኬት ዛሬ ላይ የሚጣለው መሰረት ወሳኝ ነውና፡፡ አቶ ሳሊ 
ባላቸው ቦታ ላይ ትልቁን የቢዝነስ ትልማቸውን እስኪያሳኩ ድረስ ሌት 
ተቀን እየሠሩ መሠረታቸውን አስተማማኝ በሆነ ልምድና እና ካፒታል ላይ 
እየገነቡ ይገኛል፡፡

በ1994 ዓ.ም ከቤተሰብ ጋር ወደ ጨርቃጨርቅ ኢንዱስትሪ ውስጥ 
የገቡት አቶ ሳሊ የቤተሰባቸውን ሥራ ጥለው በራሳቸው ሥራ የጀመሩት 
በ2000 ዓ.ም እንደነሆነ ይናገራሉ፡፡ የጨርቃ ጨርቅ ሥራን ከቤተሰብ 
የወረሱት ሙያ ሲሆን፣ በእውቀት እና በፍላጎት እየሠሩት እንደሚገኙም 
አጫውተውናል፡፡ 

ሐረር ከተማ የስፌት ማዕከል ናት፡፡ አቶ ሳሊም የጨርቃጨርቅ ሥራቸውን 
ለማስፋፋት ጥናት ጨርሰው ለኢንቨስትመንት የሚሆን ቦታ ተረክበው 
በግንባታ ሂደት ላይ ናቸው፡፡ ወደ ትልቁ የቢዝነስ ሥራቸው ከመግባታቸው 
በፊት ባላቸው ቦታ ላይ እዳቸውን እየከፈሉ፣ ሠራተኞቻቸውንም 
ቤታቸውንም እየመሩ እንደሆነ ተናግረዋል፡፡

አንድ ሰው ወደ ሥራ ከመሰማራቱ በፊት ለሥራው ያለውን ፍላጎት እና 
በሚሰማራበት መስክ ላይ ያለውን እውቀት ማጤን እንዳለበትም ይመክራሉ፡፡ 

የጠባቧ ቤት   ሰፊ በረከት

የአቶ ሳሊ 35 ካሬ የሥራ ቦታ ላይ 12 የድርጅቱ ሠራተኞች በፈረቃ ለ24 
ሰዓት ይሠሩበታል፡፡ ግለሰቡ ቱርክ በነበራቸው የጉብኝት ቆይታ በጠባብ ቤት 
ተሠርተው ለውጭ ገበያ የሚቀርቡ ምርቶችን መመልከታቸው በትንሽ ቦታ 
ላይ ምርታማ መሆን እንደሚቻል ልምድ እንደቀሰሙበት አልሸሸጉም፡፡ 

ኢንቨስትመንት የራሱ የሆነ ጊዜ የሚፈልግ በመሆኑ በተገኘው ቦታ ሥራን 
እየሠሩ ወደ ትልቅ የኢንቨስትመንት ሥራ መሸጋገር እንደሚቻል አቶ 
ሳሊ ምስክር ናቸው፡፡ 24 ሰዓት እረፍት በሌላት ጠባቧ ክፍል በርካታ 
ጥልፍ፣ የሎጎ ሥራ፣ የፖለሲ አርማዎች ተሠርቷል፡፡ የ12 ሰው ደሞዝ 
የሚከፈል ገቢን ከመሸፈን ባሻገር፣ እዳ እየከፈለች የአቶ ሳሊን ቤተሰብ 
እያስተዳደረች ትገኛለች፡፡ ለዛም ነው አቶ ሳሊ ‹‹ይህቺ ቤት ታምረኛ 
ናት›› የሚሉት፡፡ ለብዙ ሰዎች የሥራ እድል የሚፈጥር ፕሮጀክት 
ለመጀመር በሂደት ላይ ያሉት አቶ ሳሊ ህልማቸውን እንደሚያሳኩ ጅምር 
እንቅስቃሴያቸው ምስክር ነው፡፡ 

በአቶ ሳሊ ድርጅት የሚመረቱ ትራስ ጨርቆች ከ40 በመቶ በላይ ወደ 
ውጭ ነው የሚላኩት፡፡ የኢትዮጵያ ልማት ባንክ ለአቶ ሳሊ የስፌትና 
የጥልፍ ማሽኖች በሊዝ ፋይናንስ የብድር አገልግሎት አቅርቦላቸዋል፡፡ 
የባንኩ ባለሙያዎች በቅርብ እየተከታተሉ የሚደግፉ፤ የሚያነቁ መሆኑን 
የሚናገሩት አቶ ሳሊ የባንክ የብድር ሂደትን በመሰልቸት የሚያፈገፍጉ 
ወደባንኩ ጠጋ ብለው የሊዝ ፋይናንስ አገልግሎት ተጠቃሚ እንዲሆኑ 

ይመክራሉ፡፡

ትልልቅ ቢዝነሶች ገበያውን በመቋቋም ሳይናጉ ቀጣይ መሆን የሚችሉት 
መሠረታቸው ጠንካራ ሲሆን ነው፡፡ ሥራን በእውቀት እና በፍላጎት መምራት 

ውጤታማ ያደርጋል፡፡ አንድ ሥራ ለመሥራት ቦታ ወሳኝ ሚና የሚጫወት 
ሆኖ ሳለ ባለ ውስን ካፒታል እና ቦታ ውጤታማ ሥራ መሥራት እንደሚቻል 
አቶ ሳሊን ጨምሮ የብዙ ግለሰቦች ታሪክ ያስተምረናል፡፡ ሁሉንም ነገር 
በአንዴ ማሟላት የማይቻልበት ምክንያቶች ቢኖሩ ፍላጎት እና ቁርጠኝነት 
ተደምረው የምንፈልገውን ውጤት ማምጣት ይቻላል፡፡

የኢትዮጵያ ልማት ባንክ እስከ ሰኔ 30 ቀን 2022/23

የተበላሸ ብድር ምጣኔ አሁን የደረሰበት ደረጃ (በጋፕ አፕሮች) 7.2 %

የሊዝ ፋይናንስ የተበላሸ የብድር ምጣኔ አሁን ያለበት ደረጃ 1.93 %

አጠቃላይ ሀብት

160.8 ቢሊዮን

ከዲቢኢ ቦንድ ሽያጭ ተሰበሰበ

14.59 ቢሊዮን

ዓመታዊ ገቢ

13.74 

የቀረበ ብድር መጠን በዘርፎች

 ለአምራች ኢንዱስትሪ

62.4% 
 ለግብርና

16.6%

ለፋይናንስ አገልግሎት

17.4%

ለማዕድንና ኃይል ልማት

2% 



ቦታውን የሳተ ስድብ

ከዕለታት አንድ ቀን አለቃ ገብረሃና መንገድ እሄዳለሁ ብለው 
ይነሣሉ፡፡ 

“ማዘንጊያ” ይላሉ ሚስታቸውን 

“አቤት” ይላሉ ሚስት 

“መንገድ ልሄድ አስቤያለሁ” 

“ወዴት?” 

“ወደ ቆላ ወርጄ የታመመ ጠይቄ፣ የተጣላ አስታርቄ 
እመለሳለሁ!” 

“እንግዲያው ባዶ ሆድዎን አይሄዱም ቆይ ቁርስ ደርሷል፡፡” 

“ባዶ ሆዳችንን አደል የተፈጠርን?›› 

“ቢሆንም ወንድ ልጅ የሚገጥመው ስለማይታወቅ ባዶ ሆዱን 
አይወጣም” 

“ሴትስ የሚገጥማት ታጣለች ብለሽ ነው? ካልሽ እንግዲህ ቶሎ 
አቅርቢልኝና ፀሐዩ ሳይገርር ልነሳ” 

ወ/ሮ ማዘንጊያ ጉድ ጉድ ብለው ቁርስ አቀረቡና አብረው 
በልተው ተሰነባብተው ተለያዩ፡፡ አለቃ ቆላ ወርደው የታመመ 
ጠይቀው የተጣሉትን ሁለት ሰዎች ሊያስታርቁ ግቢያቸው 
ሲደርሱ ጭራሽ ተጋግለው ቡጢ ሊቀማመሱ ግራ ቀኝ ሲሉ ያያሉ፡
፡ ሰዎቹ አንደኛው የተማረና አዋቂ የሚባል ሰው ነው፡፡ ሌላኛው 
ምንም ያልተማረ መሀይም ነው፡፡ መሀይሙ የተማረውን፡ 

“አንተ ደንቆሮ! ዶሮ ራስ!” ይለዋል፡፡ የተማረው 

“ምንም ልሁን አፍህን ካልዘጋህ ዋጋህን ታገኛለህ!” ይላል፡፡ 
አለቃ፤ 

“ተው እንጂ ተው አይሆንም!” ይላሉ፤ ሊገላግሉ መካከል 
ገብተው፡፡ መሀይሙ አሁንም “ደንቆሮ! አለቃ፤ ይሄኮ ደደብ 
ነው! ይላል፡፡ አለቃ፤ ሁለቱንም በተለያየ አቅጣጫ ገፍተው 
ይለያዩዋቸዋል፡፡ ይሄኔ አንድ መንገደኛ ድንገት ይደርሳል፡፡ አለቃን 
ያውቃቸዋል፡፡ ወደሳቸው ቀረብ ብሎ፤ 

‹‹አለቃ ምን እያደረጉ ነው?” ሲል ይጠይቃቸዋል፡፡ አለቃም፤ 

“ስድብ ቦታውን ስቶብኝ፤ ቦታ ቦታው እየመለስኩ ነው!” አሉ፡፡

ይህን ያውቁ ኖሯል!
ስለልማት ባንኮች መታወቅ ያለባቸው ወሳኝ ነጥቦች

ልማት ባንኮች በሁሉም ዓለም ክፍሎች ይገኛሉ፤

በዓለማችን እስከ 450 የሚደርሱ የመንግሥት (የፖሊሲ) ባንኮች 
አሉ፡፡ በአጠቃላይም እስከ 11.2 ትሪሊዮን ሀብት ያንቀሳቅሳሉ፡፡ 

ዓይነትና ደረጃቸው ቢለያይም መሠረታዊ የልማት ሐሳቦችን ይዘው 
በአካባቢ፣ በሀገር፣ በአህጉር እና ዓለም አቀፍ ደረጃ ይሠራሉ፡፡

በተመረጡ ዘርፎች ላይ ብቻ መዋዕለ ንዋይ ያፈሳሉ፤

ባንኮቹ መንግሥታት በሚመርጡት ዘርፍ ላይ ብቻ መዋዕለ ንዋይ 
የሚያፈሱ ሲሆን፣ ከትኩረት አንጻር በአመዛኙ አብዛኞቹ ልማት 
ባንኮች ለልማት ቁልፍ ሚና ባላቸው መሠረተ ልማቶች ላይ በቀጥታ 
ፋይናንስ በማድረግ ፣ ኢንዱሰትራላይዜሽንና ግብርናን ለማስፋፋት 
ይሠራሉ ፡፡ ሌላው ቁልፍ ዓላማቸው ደግሞ የገበያ ጉድለትን ለመሙላት 
ነው፡፡ በዚህም የግሉ ሴክተር አያዋጡኝም በሚላቸው ዘርፎች ላይ 
ጣልቃ በመግባት የገበያ ጉድለትን ይሞላሉ፡፡ 

ለቀውስ ምላሽ ይሰጣሉ፤

በዓለም ላይ የፋይናንስ ሥርዓት ውስጥ ቀውስ ሲከሰት ምላሽ 
በመስጠት በኩል ጉልህ ሚና አላቸው፡፡

ልዩ ልዩ የፋይናስ አሠራር  መላዎች(tools) አሏቸው፤

ደንበኞቻቸውን ለመደገፍ የተለያዩ የፋይናነስ አሠራር መላዎች 
ይከተላሉ፡፡ የአደራ ገንዘብ ማስተዳደር፣ ቦንድ ማውጣትና 
መሸጥ፣ለብድሮችና ለሌሎች የገንዘብ ግዴታዎች ዋስ መሆን፣ 
ከአገር ውስጥና ከውጪ ለልማት የሚውል ገንዘብ ማሰባሰብ፣ ወዘተ 
ይሠራሉ፡፡ 

ቀጣይነት ላለው የኢኮኖሚ ማንሠራራት ቁልፍ ሚና አላቸው፤

በተመድ እየተመራ ባለው የቀጣይነት ያለው የልማት ግቦችን   
(SDGs) የማሳካት አንቅስቃሴ ውስጥ የልማት ባንኮች ድርሻ 
ከፍተኛ ነው፡፡ መንግሥታት ቃል የገቡትና በጥንቃቄ እየተመራ ያለው 
ይህ ፕሮግራም የልማት ባንኮችን ተሳትፎና መሪነት ይፈልጋል፡፡ 

ምንጭ፦ AGENCE FRANCAISE DE DEVLOPMENT 
(website) 

መዝናኛ

የልማት አጋርዎ!

ጆሴፍ ብሮዝ ቲቶ መንገድ

+251 11 551 1606

+251 11 551 1188/89

